
Ун уттине те сăввăм халаллантăр!..

Чун вăйĕ, халь, хăй çӳллĕшне хăй çиттĕр,

Чечекĕн ăшлăхĕ пек анлăлантăр,

Санар çутса кăтарттăр — çутă витĕр.

«Илем» сăмах — умри ун пĕвĕ пултăр!

Çĕршер куçра — Хăтлав ĕлки пек юлтăр,

Çĕршер ăса — халал ăшши пек виттĕр.

Ача чĕриллĕ симĕс куçлă вутăш!

Хĕвеллĕ [[I,595]] ылтăнĕ пĕр сассăр

Унра — шухăлăхпа пурнать пек хутăш,

Кĕтретлĕ никĕс евĕр, палăрмасăр.

Ах, ылтăн мелос! Вăл часах кун курĕ,

Вăл пулĕ — лăпкă, пил юрри пек Юрă.

Хăйне те — пил!.. Тен, янăрĕ вăл мансăр.

Тен, «çӳллĕ» сăмахсем кунта чылай-тăр.

Анчах вĕсем те кирлĕ пулĕç уншăн.

Элчелĕ унăн çӳллĕхлĕ пулайтăр

Ăс-хал çутишĕн, чӳк парас пек чуншăн!

Тен, пулмĕ те ун пек. Тен, пурнăç пилĕ

Юта çеç хурĕ... Тен, ун чух асилĕ

Кунти хăй çутине вăл — Çĕнĕ куншăн.

  